
BARQAROR O‘SISH MAQSADLARIGA 
ERISHISHDA SIRKULYAR IQTISODIYOTNING 

AHAMIYATI VA UNI MOLIYALASHTIRISH 
MASALALARI

Latipova Shaxnoza Maxmudovna
Samarqand iqtisodiyot va servis instituti

“Moliya” kafedrasi dotsenti
latipova_shaxnoz@mail.ru

Annotatsiya: maqola sirkulyar iqtisodiyotning, mohiyati va ahamiyati, barqaror o‘sish maqsadlariga erishishda sirkulyar 
iqtisodiyotning ta’siriga bag‘ishlangan. Unda rivojlangan va rivojlanayotgan mamlakatlarda sirkulyar iqtisodiyotning 
holatini aks ettiradigan raqamlar keltirilgan. Shuningdek, iqtisodiy jihatdan taraqqiy etgan Yevropa davlatlarida sirkulyar 
iqtisodiyotga o‘tish orqali barqaror o‘sish konsepsiyasi doirasida belgilangan maqsadlariga erishish masalalari keltirilgan, 
sirkulyar iqtisodiyotni moliyalashtirishning o‘ziga xos jihatlari tadqiq qilingan hamda sirkulyar iqtisodiyotga o‘tish qanday 
natijalarni keltirib chiqarishi izohlangan. Sirkulyar iqtisodiyotga o‘tishni moliyalashtirishning asosiy manbalari sifatida tijorat 
banklari mablag‘lari va kraudfanding moliyalashtirish usuliga to‘xtalib o‘tib, sohani moliyalashtirish uchun bank tomonidan 
moliyalashtirish manblag‘larini olish va innovatsion biznes-modellarni tadbiq etishda mavjud to‘siqlar keltirilgan hamda 
ularni bartaraf etish bo‘yicha tegishli takliflar keltirilgan. 

Kalit soʻzlar: sirkulyar iqtisodiyot, barqaror o‘sish, ekologik madaniyat, moliyalashtirish manbalari, innovatsion biznes-
model, bank, kraudfanding.

Abstract: The article is devoted to the essence and importance of the circular economy, the impact of the circular economy 
in achieving sustainable growth goals. It presents figures reflecting the state of the circular economy in developed and 
developing countries. It also presents issues of achieving the goals set within the framework of the concept of sustainable 
growth through the transition to a circular economy in economically developed European countries, examines the specific 
aspects of financing the circular economy, and explains what results the transition to a circular economy will bring. 
Having touched upon the main sources of financing for the transition to a circular economy, commercial bank funds and 
crowdfunding financing methods, the article presents the existing obstacles to obtaining bank financing sources and 
implementing innovative business models for financing the sector, and presents relevant proposals for their elimination.

Key words: circular economy, sustainable growth, ecological culture, sources of financing, innovative business model, 
bank, crowdfunding.

Аннотация: статья посвещена сущности и значении циркулярной экономики, а также влиянии циркулярной экономики 
на достижение целей устойчивого развития. В статье представлены цифры, отражающие состояние циркулярной 
экономики в развитых и развивающихся странах. Также, рассматривается вопросы достижения поставленных 
целей в рамках концепции устойчивого развития посредством перехода к циркулярной экономике в экономически 
развитых европейских странах, рассмотрены специфические аспекты финансирования циркулярной экономики, 
объяснены, какие результаты принесет переход к циркулярной экономике. В статье рассматриваются проблемы 
на пути получения банковских источников финансирования и внедрения инновационных бизнес-моделей для 
финансирования сектора, а также даются соответствующие предложения по их преодолению. Особое внимание 
уделяется средствам коммерческих банков и краудфандингу как основным источникам финансирования перехода 
к циркулярной экономике.

Ключевые слова: циркулярная экономика, устойчивое развитие, экологическая культура, источники 
финансирования, инновационная бизнес-модель, банк, краудфандинг.

K I R I S H
Bugungi kunda tabiiy resurslarga boy, lekin yuqori darajadagi chiqindilar va ekologik muammolarga duch 

kelgan mamlakatlar uchun sirkulyar iqtisodiyotga o‘tish tobora dolzarb bo‘lib bormoqda. Sirkulyar iqtisodiyot 
iqtisodiy o‘sish, ijtimoiy adolat va atrof-muhit muhofazasi o‘rtasidagi muvozanatni ta’minlash orqali barqaror 
rivojlanishga erishishda muhim ahamiyat kasb etadi. Iqlim o‘zgarishi, tabiiy resurslarning kamayishi va chiqindilar 
hajmining ortishi kabi global muammolar sharoitida sirkulyar iqtisodiyotga o‘tish kelajak avlodlar uchun ekologik 
xavfsizlik va hayot sifatini ta’minlash uchun zarur bo‘lib bormoqda. Xalqaro institutlar, xususan Ellen MakArtur 
jamg‘armasi ekspertlarining fikriga ko‘ra, 2025-yil oxiriga borib sirkulyar iqtisodiyot global iqtisodiy daromadning 
yillik o‘sishini 1 trillion dollardan oshib ketishini ta’minlashi mumkin. Bundan tashqari, sirkulyar iqtisodiyotga 
o‘tish ishlab chiqarishni modernizatsiya qilish va sanoat innovatsiyasi uchun ulkan imkoniyatlar yaratadi, bu 
esa har yili ishlab chiqarish unumdorligining 3 foizga o‘sishini, buning natijasida esa YaIMning 7 foizga o‘sishini 
ta’minlaydi [1]. Ushbu raqamlar sirkulyar iqtisodiyotga o‘tish uchun eng yaxshi turtkidir.

Sirkulyar iqtisodiyotni global miqyosda kengaytirish biznes modellari, texnologik yutuqlar va innovatsiyalar 
hamda manfaatdor tomonlar, jumladan biznes va hukumatning birgalikdagi sa’y-harakatlarini birlashtirishni 
talab qiladi. Sirkulyar iqtisodiyotni rivojlantirish uchun ko‘plab mamlakatlar davlat siyosatining kompleksligini 
ta’minlash maqsadida turli xil vositalar va mexanizmlardan, xususan texnologiyalar, moliyalashtirish va biznes 
yuritish shakllarini joriy etishdan tortib, butun jamiyatning o‘z odatlarini o‘zgartirishga va o‘zaro munosabatlarning 
yangi modellarini yaratishga tayyorligini shakllantirishgacha bo‘lgan jarayonlarga e’tibor bera boshladilar. 
Biroq, ishlab chiqaruvchi va iste’molchi uchun ijobiy iqtisodiy samarani ta’minlaydigan sirkulyar iqtisodiyot 
kontseptsiyasini amalga oshirish bo‘yicha ilg‘or jahon amaliyotini hisobga olgan holda, mavjud ishlab chiqarish 
strategiyalarini o‘zgartirmasdan, ushbu maqsadga erishish mumkin emas. Aynan shu jihatlar mavzuning 
dolzarbligini va mamlakatimizda ham uni tadqiq qilishning ahamiyatini belgilab beradi.

A D A B I Y O T L A R  T A H L I L I
Sirkulyar iqtisodiyot va uni moliyalashtirish masalalari bugungi kunda ilmiy tadqiqot ishlarida keng o‘rganib 

kelinmoqda. Xususan, D.V. Valko tomonidan sirkulyar iqtisodiyotning mazmuni, asosiy biznes-modellari 
hamda iqtisodiy imkoniyatlari yoritilgan. Olim asosiy e’tiborni sirkulyar biznes-modellar taksonomiyasi, ularning 
ReSOLVE-tasnifi, sirkulyar iqtisodiyotga o‘tish istiqbollari hamda unga to‘sqinlik qiluvchi omillarga qaratgan [2].

K.A. Vlasenko o‘z ilmiy ishlarida sirkulyar iqtisodiyotning asosiy omili sifatida innovatsion loyihalarni 
moliyalashtirish masalalarini ko‘rib o‘tgan. Asosiy moliyalashtirish usullari sifatida tijorat banklari kreditlari, 
DXSH, lizing, shering hamda “yashil” moliyalashtirish (yashil obligatsiyalar)ga alohida e’tibor qaratgan [3].

Xorijiy olimlardan Mohammad Fazle Rabbi, Mohammad Bin Amin sirkulyar iqtisodiyotga yangi barqarorlik 
paradigmasida namoyon bo‘luvchi konsepsiya sifatida yondashib, barqaror rivojlanish va ekologik samaradorlikni 
ta’minlash uchun uni muhim bir model sifatida tahlil qilishgan [4].

Mahalliy iqtisodchilardan H.R. Turobova sirkulyar iqtisodiyotga qayta tiklanadigan sanoat tizimi sifatida 
yondashgan. Sirkulyar iqtisodiyot tushunchasining iqtisodiy mazmunini yoritishda xorij tajribasidan foydalangan 
hamda respublikamizda chiqindisiz ishlab chiqarishni tashkil etish va sirkulyar iqtisodiyotni rivojlantirish bo‘yicha 
takliflar bergan [5]. Shuni alohida ta’kidlash kerakki, mahalliy iqtisodchilarimizning ilmiy ishlarida ushbu mavzu 
yetarlicha yoritilmagan.

A S O S I Y  Q I S M
Sirkulyar iqtisodiyotga o‘tish mamlakatlar uchun barqarorlikni oshirish, ish o‘rinlarini yaratish, atrof-muhitni 

muhofaza qilish va chiqindilarni kamaytirish kabi natijalar sababli foydali bo‘lishi mumkin. Shu bilan birga, turli 
rivojlanish darajasiga ega mamlakatlar uchun sirkulyar iqtisodiyotning afzalliklari va yo‘l qo‘yilishi mumkin 
bo‘lgan risklarni baholash, shuningdek uning tarkibi va tuzilishi bo‘yicha ma’lum bir farqlanishning mavjudligi 
ushbu kontseptsiyani amalga oshirishga yondashuvlarni farqlash zarurligini belgilaydi.

Shuningdek, sirkulyar iqtisodiyot masalalarini tushunish va uning dolzarbligi mamlakatlarda sezilarli 
darajada farqlanishini hamda har bir mamlakatning tabiiy, inson, jismoniy va institutsional kapitalining o‘ziga 
xos xususiyatlariga, uning rivojlanish darajasiga va ijtimoiy-iqtisodiy ustuvorliklariga, jamiyatning ekologik 
madaniyatiga bog‘liqligini keltirib chiqaradi. Bir tomondan, sirkulyar iqtisodiyot iqtisodiyoti taraqqiy etgan, 
texnologik darajasi va ishlab chiqarish madaniyati yuqori bo‘lgan rivojlangan mamlakatlar uchun asosiy maqsad 
sanaladi.

Jahon bankining hisobotlariga ko‘ra, Markaziy Osiyo davlatlari bugungi kunda sirkulyar iqtisodiyotga 
o‘tish bosqichida hisoblanadi. Xalqaro miqyosda sirkulyar iqtisodiyotga o‘tish konsepsiyasiga qiziqish tobora 
kuchayib borayotgan bir paytda, ushbu mamlakatlar uni amalga oshirishda hali ham boshlang‘ich bosqichda 
turishibdi. Hududdagi barcha mamlakatlarda resurslarning taqchilligi sharoitida ulardan samarali foydalanish 

darajasi va chiqindini qayta ishlash ko‘rsatkichlarining pastligi asosiy muammo sifatida belgilangan. Jumladan, 
Qozog‘istonda resurslardan samarali foydalanish darajasi Yevropa Ittifoqi mamlakatlariga nisbatan taxminan 
10 barobar kam, qattiq chiqindilarni qayta ishlash ulushi esa 11,5 foizni tashkil etadi. Ushbu ko‘rsatkich Yevropa 
Ittifoqida taxminan 50 foizga yetgan, hozirgi kunda esa mamlakatimizda 10 foizdan kichik natija qayd etilmoqda. 
Xuddi shunday holat Qirg‘izistonda ham kuzatilmoqda [6]. Ushbu davlatda jon boshiga to‘g‘ri keladigan 
chiqindining ulushi u darajada yuqori bo‘lmasada, chiqindilarni qayta ishlash darajasi juda pastligicha saqlanib 
kelmoqda.

Rivojlangan mamlakatlar va kompaniyalar sirkulyar iqtisodiyot modelini joriy etishda o‘zlarining texnologik 
yutuqlaridan foydalanib, bozorlarga chiqish va o‘z ulushlarini saqlab qolishni kafolatlashlari mumkin bo‘ladi. 
Boshqa tomondan esa past daromadli rivojlanayotgan mamlakatlar tashlab yuborilayotgan narsalardan qayta 
ishlash va ta’mirlash uchun detallarni ajratib olishi mumkinligi tufayli taraqqiy etgan mamlakatlarga nisbatan 
sirkulyarligi yuqori bo‘lishi mumkin. Asosiy maqsad ushbu jarayonlarni barqaror rivojlanishga aylantirish 
imkoniyatlarini yaratish hisoblanadi. Rivojlanayotgan mamlakatlarda sirkulyar jarayonlarning mavjudligi 
aksariyat holatlarda chiqindini saralash va qayta ishlash bilan bog‘liq bo‘lib, hukumat, xususiy sektor va boshqa 
manfaatdor ishtirokchilarga innovatsion modellarni yaratish uchun “o‘sish nuqtasi”ni ta’minlaydi.

Sirkulyar iqtisodiyotni rivojlantirishga oid ma’lumotlar tahlili quyidagi ustuvorliklarni ajratib ko‘rsatish imkonini 
berdi: rivojlangan mamlakatlarda sirkulyar iqtisodiyot ishlab chiqarish va iste’mol tarkibining o‘zgarishiga, 
raqobat, ishchi o‘rinlarning yaratilishiga olib kelsa, rivojlanayotgan mamlakatlarda esa barqaror rivojlanishni, 
kambag‘allik muammolarini bartaraf etishga sabab bo‘ladi.

Sirkulyar iqtisodiyotga o‘tishni moliyaviy qo‘llab-quvvatlashda qonunda taqiqlanmagan istalgan 
moliyalashtirish vositalaridan foydalanish mumkin,ki ushbu vositalar orqali shu sohada faoliyat yuritayotgan 
korxonalarni yoki loyihalarni to‘liq va (yoki) qisman moliyalashtirish (qayta moliyalashtirish) imkoniyati tug‘iladi. 
Sirkulyar biznes-loyihalarni moliyalashtirish va qo‘llab-quvvatlashning asosiy manbalari 1-rasmda keltirilgan. 
Moliyalashtirish manbalarining ahamiyati loyihaning xususiyati, uning qiymati hamda qoplanish xususiyatlaridan 
kelib chiqib farqlanishi mumkin.

Ma’lumki, yirik korporatsiyalar investitsion loyihalarni, shuningdek sirkulyar iqtisodiyotni moliyalashtirishda 
yetarlicha mablag‘ga ega bo‘lgan bir paytda, kichik va o‘rta korxonalar innovatsion biznes-modellarni 
moliyalashtirish uchun mablag‘ jalb qilishda ma’lum bir muammolarga duch kelishadi.

  
1-rasm. Sirkulyar biznes-loyihalarni moliyalashtirish va qo‘llab-quvvatlash manbalari [7].

Sustainable Finance Lab mutaxassislari tomonidan olib borilgan tadqiqotlar natijalariga ko‘ra xalqaro 
tadbirlarda sirkulyar iqtisodiyotni qo‘llab-quvvatlashga oid tadbirlarda bu sohani moliyalashtirishga katta e’tibor 
berilsada, amaliyotda bank tomonidan moliyalashtirish manbalarini olish va innovatsion biznes-modellarni 
tadbiq etishda quyidagi to‘siqlar borligini ta’kidlash lozim [8]:

Sirkulyar iqtisodiyotda foydalanilayotgan moddiy resurslar nazariy jihatdan garov ta’minoti sifatida qo‘llanilishi 
mumkin bo‘lsada, lekin bu resurslarning o‘ziga xos xususiyati va chiqindi bozorining sust rivojlanganligi sababli 
ularning banklar tomonidan amaliyotda garov sifatida qabul qilinmasligi;

Innovatsion biznes-modellarning joriy qilinishi natijasida aktivlar xizmat muddatining oshirilishi sirkulyar 
iqtisodiy loyihalarni moliyalashtirishda ularning garov qiymatini baholash bo‘yicha uslubiy yondashuvlarni qayta 
ko‘rib chiqishni talab etadi;

Banklarda sirkulyar iqtisodiy loyihalarni amalga oshirishda yuzaga keladigan moliyaviy risklarni ularning 
o‘ziga xos xususiyatlaridan kelib chiqib baholash, shuningdek loyihaning innovatsion yo‘naltirilganligi va 
qoplanishi bo‘yicha tajribasining yo‘qligi va sh.k.

Sirkulyar iqtisodiyot bo‘yicha o‘sish prognozlarini hisobga olib, shuni qayd etish kerakki, banklar bunday 
loyihalarni moliyalashtirishda “tajriba orttirib”, loyihalarni baholash va ularni amalga oshirishda yuzaga keladigan 
risklarni sug‘urtalashning innovatsion usullarini ishlab chiqishlari lozim.

Sirkulyar iqtisodiyotga o‘tishda ABN AMRO, ING va Rabobank quyidagi majburiyatlarni o‘z zimmalariga 
olishganligini ko‘rish mumkin [9]:

Sirkulyar iqtisodiyot sohasida bilimlarni oshirish va ko‘proq ma’lumotga ega bo‘lish uchun tadbir 
(konferensiya, suhbat, uchrashuv)lar tashkil etish;

Sirkulyar biznes-modellar bo‘yicha imkoniyatlar va risklar, moliyaviy ehtiyojlarni o‘rganib, natijalarni keng 
jamoatchilikka e’lon qilib borish;

Innovatsion biznes-loyihalarni moliyalashtirish, shuningdek taklif etilayotgan moliyaviy vositalarni yanada 
takomillashtirish maqsadida amalga oshirish jarayonida ularni kuzatib borish;

Sirkulyar xaridlarni joriy etish orqali sirkulyar ishlab chiqarishni rivojlantirishni rag‘batlantirish.
Sirkulyar iqtisodiyot loyihalarini takroran moliyalashtirmaslik uchun barcha ma’lumotlarni yagona platformada 

jamlash lozim. Ushbu maqsadda, shuningdek sirkulyar iqtisodiyot tizimi haqida ma’lumotlarni tarqatish hamda 
loyihalarni tahlil qilish va moliyalashtirish masalalarini hal qilish maqsadida 2017-yilda Yevropa investitsiya 
banki, investitsiya fondlari, milliy banklar, investorlar va boshqa manfaatdor subyektlarni birlashtirgan Sirkulyar 
iqtisodiyotni moliyalashtirishni qo‘llab-quvvatlash Platformasi yaratildi.

X U L O S A  V A  T A K L I F L A R
Xulosa sifatida aytish mumkinki, mamlakatimizda ham so‘nggi yillarda chiqindini qayta ishlash va sirkulyar 

iqtisodiyotga o‘tish borasida ma’lum bir qadamlar tashlandi. Sirkulyar iqtisodiyotga o‘tish va uni moliyalashtirishni 
jadallashtirish uchun quyidagi takliflarni amalga oshirish lozim:

Xorijiy amaliyotning ijobiy natijalarini tahlil qilish va mamlakatimizda joriy qilish bo‘yicha huquqiy bazani 
yaratish;

Chiqindilarni qayta ishlash infratuzilmasini yaratish;
Chiqindilarni qayta ishlash va ekologik yo‘nalishda faoliyat olib borayotgan iqtisodiy subyektlar uchun soliq 

imtiyozlari, subsidiyalar va moliyaviy rag‘batlar joriy etish;
Innovatsion biznes-modellarini moliyalashtirishga bo‘lgan talabni aniqlash va moliyalashtirishning aniq 

manbalarini belgilash;
«Yashil» investitsiyalar uchun moliyalashtirish manbalarini yaratish (venchur fondlar, lizing, kraudfanding 

va h.k.);
Sirkulyar iqtisodiy loyihalarni ishlab chiqishni rag‘batlantirish va tijorat banklari faoliyati nuqtai nazaridan 

moliyalashtirish tartiblarini ishlab chiqish.

